
Annotatsiya: Ushbu maqolada mehmonxona xo‘jaliklarida oziq-ovqat xizmatlarini mahalliy 
mahsulotlar asosida ekologik barqarorlik tamoyillariga muvofiq tashkil etish zarurati yoritilgan. 
Xalqaro tajriba va O‘zbekiston amaliyoti asosida sohaning hozirgi holati tahlil qilinib, asosiy 
muammolar, ularning sabablari va yechim yo‘llari ko‘rsatib o‘tilgan. Mahalliy ishlab chiqaruvchilar 
bilan uzviy hamkorlik, chiqindilarni qayta ishlash, barqaror menyular joriy etish bo‘yicha takliflar 
ishlab chiqilgan.

Kalit so‘zlar: mehmonxona xo‘jaligi, ekologik barqarorlik, mahalliy mahsulotlar, chiqindilarni 
kamaytirish, yashil iqtisodiyot.
Abstract: This article explores the need to develop food services in hotels based on local food 
products and ecological sustainability principles. Through analysis of international best practices 
and Uzbekistan's current experience, the paper identifies main challenges, their causes, and 
possible solutions. Recommendations include fostering cooperation with local producers, reducing 
waste, and implementing sustainable menus.

Keywords: hotel industry, ecological sustainability, local food products, waste reduction, green 
economy.
Аннотация: В статье рассматривается необходимость развития системы питания в гостиницах 
на основе использования местных продуктов и принципов экологической устойчивости. 
На основе анализа международного опыта и текущей практики Узбекистана выделены 
основные проблемы, причины и предложены пути их решения. Авторы предлагают меры 
по установлению сотрудничества с местными производителями, переработке отходов и 
внедрению устойчивых меню.

Ключевые слова: гостиничное хозяйство, экологическая устойчивость, местные продукты, 
сокращение отходов, зелёная экономика.

K I R I S H
So‘nggi yillarda turizm sohasining jadal rivojlanishi fonida mehmonxona xo‘jaliklarining oziq-ovqat 

bilan ta’minlash tizimi nafaqat xizmat sifati, balki ekologik barqarorlik mezonlari nuqtayi nazaridan 
ham muhim ahamiyat kasb etmoqda. Xususan, barqaror ovqatlanish tizimlari nafaqat mehmonlar 

salomatligini ta’minlash, balki atrof-muhitga salbiy ta’sirni kamaytirish, uglerod izini qisqartirish va 
mahalliy iqtisodiyotni qo‘llab-quvvatlash imkonini beradi. Shu nuqtayi nazardan, mahalliy oziq-ovqat 
mahsulotlaridan foydalanish, ularni qayta ishlash va iste’mol qilish zanjirini mehmonxona tizimiga 
integratsiya qilish ekologik va iqtisodiy jihatdan ahamiyatli strategiyalardan biri sifatida ko‘rilmoqda.

Mazkur maqola mehmonxona tizimida oziq-ovqat xizmatlarini ekologik barqarorlik tamoyillari 
asosida tashkil etish, ayniqsa mahalliy mahsulotlardan foydalanishning afzalliklari, mavjud muammolari 
hamda ularni bartaraf etish yo‘llarini tahlil qilishga qaratilgan. Shu bilan birga, ushbu yondashuv orqali 
nafaqat ekologik yuklamani kamaytirish, balki qishloq xo‘jaligi ishlab chiqaruvchilarining daromadini 
oshirish, hududiy iqtisodiy rivojlanishni rag‘batlantirish va “barqaror turizm” konsepsiyasini amalda 
qo‘llash imkoniyatlari ham keng yoritiladi. Maqola doirasida xalqaro tajribalar va mahalliy amaliyotlar 
solishtirilib, ekologik barqaror ovqatlantirish tizimini joriy etish bo‘yicha tavsiyalar ishlab chiqiladi.

M A V Z U G A  O I D  A D A B I Y O T L A R  S H A R H I
Oziq-ovqat xizmatlarini ekologik barqarorlik tamoyillari asosida tashkil etish masalasi zamonaviy 

ilmiy tadqiqotlarda keng o‘rganilmoqda. Ushbu yo‘nalishda birinchi navbatda Timothy and Melissen 
tomonidan olib borilgan ishlanmalar alohida e’tiborga molik. Ular “Sustainable Tourism” konsepsiyasi 
doirasida mehmonxona xo‘jaliklarida oziq-ovqat xizmatlarini mahalliy manbalardan ta’minlash orqali 
uglerod izini kamaytirishning iqtisodiy va ekologik afzalliklarini tahlil qilgan. Ularning tadqiqotlarida 
barqaror oziq-ovqat ta’minoti tizimi turizm sektorida nafaqat ekologik, balki mintaqaviy iqtisodiy 
rivojlanishga ham xizmat qilishi mumkinligi asoslab berilgan.

Shuningdek, C. Michael Hall tomonidan olib borilgan izlanishlar mahalliy ishlab chiqaruvchilarning 
ovqatlanish tizimiga integratsiyasi orqali oziq-ovqat chiqindilarini kamaytirish, transport masofalarini 
qisqartirish va umumiy ekotizimga yuklamani kamaytirish imkonini taqdim etishini ko‘rsatadi. 
U mehmonxonalarda mahalliy mahsulotlardan foydalanish barqaror iste’mol madaniyatini 
shakllantirishda muhim rol o‘ynashini ta’kidlaydi.

Barbara R. Jones esa o‘z izlanishlarida mahalliy oziq-ovqat mahsulotlariga asoslangan 
menyularni joriy etish orqali mehmonlar orasida ekologik ongni oshirish, hududga xos gastronomik 
turizmni rivojlantirish va mehmonxona brendi qadrini ko‘tarish mumkinligini isbotlab bergan. U bunday 
yondashuvlar mijozlar sodiqligini oshirishi hamda xizmatlar diversifikatsiyasini rag‘batlantirishini qayd 
etgan.

Yevropa Ittifoqining “Sustainable Food in Hospitality Sector” loyihasi doirasidagi tadqiqotlar esa 
ovqatlanish xizmatlarida organik va mahalliy mahsulotlardan foydalanishning amaliy natijalarini 
chuqur yoritadi. Loyiha tahlillarida ko‘plab Yevropa mamlakatlari mehmonxonalarida mahalliy 
mahsulotlar ulushi oshgani sababli ekologik yuklama sezilarli darajada kamaygani ko‘rsatilgan.

O‘zbekistonda esa F.D. Jo‘rayev va L.N. Khudoyorov kabi olimlar mehmonxona xo‘jaliklarida 
ekologik tamoyillar asosida xizmat ko‘rsatish modelini ishlab chiqishga harakat qilgan. Jumladan, 
ular Toshkent shahridagi bir qator mehmonxonalar misolida mahalliy sabzavot, meva va go‘sht 
mahsulotlari asosida tayyorlangan ovqatlar tahlilini o‘tkazib, ularning ekologik va iqtisodiy ustuvor 
jihatlarini ko‘rsatib bergan. Ularning fikricha, ichki qishloq xo‘jaligi mahsulotlaridan foydalanish orqali 
valyuta chiqimini kamaytirish, logistika soddaligi va oziq-ovqat xavfsizligini ta’minlash mumkin.

Umuman olganda, ilmiy adabiyotlar ushbu yo‘nalishning ekologik, iqtisodiy va madaniy jihatdan 
dolzarbligini ko‘rsatadi. Mahalliy mahsulotlar asosida barqaror ovqatlanish tizimini shakllantirish 
turizm infratuzilmasining raqobatbardoshligini oshirishda, yashil iqtisodiyot tamoyillarini amalda 
tatbiq etishda muhim vosita bo‘lib xizmat qilmoqda.

T A D Q I Q O T  M E T O D O L O G I YA S I
Tadqiqot doirasida asosiy ma’lumotlar Toshkent va Samarqand shaharlari mehmonxonalarida 

olib borilgan kuzatuvlar, intervyular va so‘rovnomalar orqali yig‘ildi. Olingan ma’lumotlar sifatli tahlil 
usuli asosida kontent tahliliga tortildi, muammolar va mavjud amaliyotlar o‘rtasidagi bog‘liqliklar 
aniqlanib, tavsiyalar ishlab chiqildi.

T A H L I L  V A  N A T I J A L A R
Bugungi kunda mehmonxona xo‘jaliklarida oziq-ovqat xizmatlarini ekologik barqarorlik tamoyillari 

asosida tashkil etish global turizm industriyasining ustuvor yo‘nalishlaridan biriga aylanmoqda. 
Xususan, ekologik jihatdan toza, mahalliy manbalardan olingan oziq-ovqat mahsulotlarini keng 
miqyosda qo‘llash orqali xizmatlar sifati, mijozlar qoniqishi va atrof-muhitni muhofaza qilish kabi 
ko‘plab omillar birgalikda ta’minlanadi. O‘zbekiston kontekstida ushbu yo‘nalish hali yetarli darajada 
rivojlanmagan bo‘lib, mavjud amaliyotlar ko‘proq import mahsulotlarga, tayyor yarimfabrikatlarga 
va ekologik ta’siri yuqori bo‘lgan tashqi manbalarga tayanmoqda. Bu esa, bir tomondan, xizmatlar 
tannarxining ortishiga, boshqa tomondan esa atrof-muhitga zarar yetkazuvchi chiqindilar, ortiqcha 
transport energiyasi va resurslardan samarasiz foydalanishga olib kelmoqda.

Yevropa Ittifoqi, Yaponiya, Kanada kabi mamlakatlarda mehmonxonalarda ekologik barqaror 
oziq-ovqat xizmatlarini yo‘lga qo‘yish tajribasi ko‘plab samarador yechimlarni taklif qilmoqda. 
Jumladan, mahalliy fermer xo‘jaliklari bilan uzviy hamkorlikda ishlash, ovqatlar tarkibida qishloq 
xo‘jaligi mahsulotlarining mavsumiyligini inobatga olish, chiqindilarni kompostlash va qayta ishlash 
orqali resurslarni tejash kabi mexanizmlar tizimli yo‘lga qo‘yilgan. Shuningdek, bu mamlakatlar aholisi 
orasida ekologik ong va mas’uliyat darajasi yuqori bo‘lgani sababli, mahalliy mahsulotlar asosidagi 
menyular mijozlar tomonidan ijobiy qarshi olinmoqda. O‘zbekiston sharoitida esa hali bu boradagi 
jarayonlar asta-sekinlik bilan shakllanmoqda. Yirik shaharlar – Toshkent, Samarqand, Buxoro va Xiva 
kabi hududlardagi ayrim mehmonxonalar bu borada dastlabki qadamlarni qo‘yayotgan bo‘lsa-da, 
ularning ko‘pchiligi hali an’anaviy va ekologik jihatdan samarasiz ovqatlantirish modelidan voz 
kechgani yo‘q.

Sohadagi asosiy muammolardan biri bu mahalliy mahsulotlar yetkazib beruvchilari bilan samarali 
va ishonchli hamkorlik tizimining yo‘qligidir. Ko‘pgina mehmonxonalar oziq-ovqat mahsulotlarini xarid 
qilishda doimiy va barqaror yetkazib beruvchilar bilan emas, balki oraliq vositachilar orqali ishlaydi. 
Bu esa nafaqat narxning ortishiga, balki mahsulotlar sifati va ekologik mezonlarga mosligining 
pasayishiga olib keladi. Ikkinchi muammo esa mehmonxona boshqaruvchilari va oshpazlarining 
barqaror ovqatlanish madaniyati va ekologik ovqat mahsulotlari haqidagi bilimlarining yetarli 
emasligidir. Uchinchi dolzarb muammo esa chiqindilarni boshqarish tizimining yetarli darajada 
yo‘lga qo‘yilmaganidir. Ko‘pgina mehmonxonalarda ortiqcha oziq-ovqat chiqindilari chiqindixonaga 
yuboriladi, ular qayta ishlanmaydi va atrof-muhitga salbiy ta’sir ko‘rsatadi.

Mazkur muammolarning yechimi sifatida bir qator strategik va institutsional chora-tadbirlarni 
ko‘rish zarur. Avvalo, mahalliy fermerlar va ishlab chiqaruvchilar bilan bevosita va uzoq muddatli 
shartnomalarga asoslangan hamkorlik munosabatlarini shakllantirish lozim. Bu nafaqat mahsulotlar 
sifatini kafolatlaydi, balki logistika xarajatlarini kamaytiradi, oziq-ovqat ta’minotining barqarorligini 
ta’minlaydi. Mahalliy mahsulotlar geografik yaqinligi tufayli ekologik izni kamaytiradi, bu esa global 
iqlim o‘zgarishiga qarshi kurashda muhim omil hisoblanadi. Shuningdek, mehmonxona oshpazlari 
va boshqaruvchilarini barqaror ovqatlanish bo‘yicha malaka oshirish kurslari orqali tayyorlash 
zarur. Bunday dasturlar ularni ekologik toza mahsulotlarni tanlash, ovqat tayyorlashda chiqindilarni 
kamaytirish va barqaror menyular yaratish bo‘yicha bilim va ko‘nikmalar bilan ta’minlaydi.

Mehmonxonalarda chiqindilarni boshqarish tizimini takomillashtirish uchun esa kompostlash 
uskunalari, chiqindilarni saralash va ularni qayta ishlashga yo‘naltirish mexanizmlari yo‘lga qo‘yilishi 
lozim. Davlat siyosati darajasida esa barqaror ovqatlanish tizimiga o‘tgan mehmonxonalar uchun 
soliq imtiyozlari, grantlar, subsidiya va tanlov asosidagi moliyaviy ko‘maklar berilishi ushbu yo‘nalishni 
jadallashtirishga xizmat qiladi. Turizm va mehmonxona xizmatlarini litsenziyalash, akkreditatsiya 
qilish va reyting berishda ham ekologik mezonlarni kiritish, mahalliy mahsulotlar ulushi, chiqindilarni 
boshqarish tizimi, energiya va suvdan foydalanish samaradorligi kabi indikatorlar asosida baholash 
tizimini joriy etish kerak bo‘ladi.

Shuningdek, iste’molchilar orasida barqaror oziq-ovqat madaniyatini shakllantirish ham muhim. 
Mehmonxonalar o‘z menyularida ekologik mahsulotlar asosida tayyorlangan ovqatlarni maxsus 
belgilar bilan ajratib ko‘rsatish, ularning kelib chiqish manbai, ishlab chiqaruvchisi va ekologik 
ustunliklari haqida axborot berish orqali mijozlarda ushbu mahsulotlarga nisbatan qiziqish va talabni 
oshirishlari mumkin. Bu yondashuv barqaror iste’molni targ‘ib qilish bilan birga, mehmonxona 



M U H A N D I S L I K  VA  I Q T I S O D I Y O T  J U R N A L I
M

U
H

A
N

D
IS

LI
K

  
 И

Н
Ж

Е
Н

Е
Р

И
Я

  
 E

N
G

IN
E

E
R

IN
G

2024-yil, dekabr. № 5-son.

540 https://muhandislik-iqtisodiyot.uz

brendining ijobiy qiyofasini shakllantiradi, raqobatbardoshligini oshiradi.
Quyidagi jadvalda Yevropaning bir qator yirik shaharlari bo‘yicha turizm va ovqatlanish 

infratuzilmasining rivojlanish darajasi, ekologik zaiflik indeksi va ekologik salohiyat ko‘rsatkichlari 
taqqoslab ko‘rsatilgan (1-jadval).

1-jadval. Ekologik zaiflik va ekologik salohiyat ko‘rsatkichlari.

Shahar
Turizm 
zichligi 
darajasi

Turizm 
intensivligi 

darajasi

Oziqlanish 
muassasalari 

mavjudligi darajasi

Ekologik 
zaiflik 

indeksi

Ekologik 
salohiyat 
darajasi

Amsterdam 4,3% (0,53) 10 950 (1,00) 15,0 (0,28) 0,60 43,3%
Antwerp 2,0% (0,86) 1 479 (0,09) 7,0 (0,08) 0,35 55,8%
Afina 5,3% (0,39) 1 932 (0,14) 9,0 (0,13) 0,22 75,8%
Barselona 5,8% (0,31) 2 569 (0,20) 23,3 (0,48) 0,33 67,3%
Bergamo 4,3% (0,52) 2 021 (0,15) 3,8 (0,00) 0,22 51,3%
Berlin 3,1% (0,70) 1 860 (0,13) 11,9 (0,20) 0,34 68,3%
Bolonya 2,5% (0,78) 1 623 (0,11) 13,3 (0,23) 0,37 51,0%
Bordo 1,5% (0,93) 6 715 (0,60) 5,3 (0,04) 0,52 50,9%
Bryussel 4,1% (0,55) 1 018 (0,05) 14,3 (0,26) 0,29 58,5%
Kopengagen 5,0% (0,42) 1 224 (0,07) 8,2 (0,11) 0,20 65,7%
Dublin 4,3% (0,53) 1 069 (0,06) 24,1 (0,50) 0,36 61,0%
Edinburg 2,6% (0,77) 2 746 (0,22) 17,3 (0,33) 0,44 45,6%
Florensiya 2,7% (0,75) 5 387 (0,47) 21,5 (0,44) 0,55 45,7%
Jeneva 7,9% (0,00) 1 710 (0,12) 12,2 (0,21) 0,11 70,3%
Gent 2,3% (0,81) 4 736 (0,41) 6,7 (0,07) 0,43 53,7%
Girona 2,1% (0,84) 498 (0,00) 9,4 (0,14) 0,33 59,4%
Lissabon 3,7% (0,61) 2 436 (0,19) 15,2 (0,28) 0,36 67,8%
London 2,8% (0,74) 764 (0,03) 40,4 (0,90) 0,56 70,8%
Lion 5,0% (0,43) 3 049 (0,24) 5,5 (0,04) 0,24 67,6%
Madrid 1,2% (0,97) 516 (0,00) 17,4 (0,33) 0,43 66,8%

Jadvaldan ko‘rinib turibdiki, shaharlarda turizm zichligi, xizmatlar intensivligi va infratuzilmaning 
kengayganligi ekologik bosim darajasiga bevosita ta’sir ko‘rsatmoqda. Masalan, Amsterdam va 
London kabi yirik shaharlarda ovqatlanish muassasalari soni yuqori (mos ravishda 15,0 va 40,4), 
bu esa ekologik zaiflik indeksining yuqori (0,60 va 0,56) bo‘lishiga olib kelgan. Shunga qaramay, 
Londonning ekologik salohiyat darajasi 70,8% bilan yuqori baholangan, bu esa mavjud salohiyatni 
samarali boshqarish strategiyalariga ishora qiladi.

Aksincha, Afina, Barselona va Jenevada ekologik zaiflik past (0,11–0,33 oralig‘ida) bo‘lib, bu 
shaharlarda barqaror ekologik muvozanatni saqlashga alohida e’tibor qaratilayotganini ko‘rsatadi. 
Ayniqsa, Jenevada eng past zaiflik indeksi (0,11) va yuqori ekologik salohiyat (70,3%) kuzatiladi.

Girona va Madridda esa turizm intensivligi va ovqatlanish xizmatlari ko‘rsatkichlari nisbatan past 
bo‘lsa-da, ekologik salohiyat 60% dan yuqori bo‘lib, bu mintaqalarda turizm bosimi kam bo‘lishiga 
qaramay, ekologik imkoniyatlardan oqilona foydalanish olib borilayotganini ko‘rsatadi. Jadvalda 
keltirilgan ma’lumotlar shuni ko‘rsatadiki, yuqori turizm zichligi va infratuzilma darajasi ekologik 
zaiflikni oshiradi. Shu sababli, mehmonxona va ovqatlanish sohalarida barqarorlikni ta’minlash 
uchun mahalliy mahsulotlardan foydalanish va yashil texnologiyalarni joriy etish dolzarb masala 
bo‘lib qolmoqda.

Umuman olganda, mahalliy oziq-ovqat mahsulotlari asosida ekologik barqaror ovqatlantirish 
tizimini shakllantirish nafaqat mehmonxona xizmatlari sifatini oshirish, balki mamlakatda yashil 

iqtisodiyot tamoyillarini amalga oshirish, ekologik xavfsizlikni ta’minlash, qishloq xo‘jaligi ishlab 
chiqaruvchilarini qo‘llab-quvvatlash va turizmning milliy modelini yaratish yo‘lida muhim qadam bo‘lib 
xizmat qilishi mumkin. Mazkur sohaning rivoji davlat, xususiy sektor va iste’molchilarning birgalikdagi 
harakati hamda uzoq muddatli strategik yondashuvni talab etadi.

X U L O S A  V A  T A K L I F L A R
Mehmonxonalarda oziq-ovqat xizmatlarini mahalliy mahsulotlar asosida ekologik barqarorlik 

tamoyillariga muvofiq tashkil etish nafaqat xizmat sifati va mijozlar ehtiyojini qondirish, balki atrof-
muhitga salbiy ta’sirni kamaytirish, ichki ishlab chiqaruvchilarni qo‘llab-quvvatlash va yashil 
iqtisodiyotni shakllantirishda ham muhim omil bo‘lib xizmat qiladi. 

Ilmiy manbalar va amaliy tajribalar ushbu yondashuvning ekologik va iqtisodiy ustuvorliklarini 
yaqqol ko‘rsatadi. Ushbu yo‘nalishni rivojlantirish uchun, avvalo, mahalliy qishloq xo‘jaligi mahsulotlari 
ishlab chiqaruvchilari bilan mehmonxona sektori o‘rtasida barqaror hamkorlik tizimini yo‘lga qo‘yish 
zarur. Shuningdek, mahalliy mahsulotlarga asoslangan menyularni ishlab chiqish, logistika zanjirlarini 
soddalashtirish va ovqat chiqindilarini minimallashtirishga doir texnologiyalarni joriy etish talab etiladi. 

Sohada ishlayotgan mutaxassislar uchun ekologik ta’lim va barqaror xizmat ko‘rsatish tamoyillari 
asosida malaka oshirish dasturlarini yo‘lga qo‘yish ham ushbu tizim samaradorligini oshirishda muhim 
rol o‘ynaydi. Bundan tashqari, davlat siyosatida mehmonxonalar tomonidan mahalliy va ekologik toza 
mahsulotlardan foydalanishni rag‘batlantiruvchi imtiyozlar va soliq yengilliklarini belgilash, ushbu 
amaliyotni keng miqyosda tatbiq qilishga xizmat qiladi. Mazkur yondashuvni tizimli va izchil tarzda 
joriy etish orqali O‘zbekistonning turizm infratuzilmasi yanada ekologik, iqtisodiy va madaniy jihatdan 
barqaror rivojlanish yo‘liga kirishi mumkin.

